
70  URTE BETETZEN DITU

Aurten EAJ-PNVk Bilbon deitu zuen lehenengo “ABERRI EGUNAREN” 70. urteurrena ospatzen dugu, hau da, 1932ko Berpizkunde Igandean artean bere jatorrizko egoeran zegoen Sabino Aranaren jaiotetxean bukatu zen manifestazio jendetsu hura egin zenarena.

Egia esan ezta frankismoaren garairik gogorrenak ere ez ziren gauza izan euskal abertzaletasunaren adierazkaririk behinena itzaltzeko. Egun hain berezia ospatzeko hautatzen ziren herrietan, Gernika, Donostia, Gasteiz, Iruñea edo Bergara, hedarazten zituzten benetako "okupazio egoerak" pairatu arren eta botereak makina bat oztopo jarri arren, ez ziren gauza abertzaleen bilerak ekiditeko. Francoren erregimena, bere Guardia Zibilarekin, bere Polizia Armatuarekin eta bere barruko konfidente guztiekin, ez zen gauza izan ideiak adierazteko gartzela, tortura eta isunak aise gainditzen zituen  euskal presioari eusteko.

Urte haietan, jakina, Legez debeku zen euskal sentimenduaren edozein adierazpen egitea eta errepresioak gogor erasotzen zituen horrelakoak; esan beharrik ez dago eskoletan, prentsan, irratian edo, beranduagoko urteetan, telebistan, ez zela gure hizkuntzan ezta hitz bat bera ere transmititzen, eta ez zegoela gure kulturarentzat ezta zokorik edo aukerarik txikiena ere. Bada, orduantxe azaldu zen gure gazteria, guraso askoren beldurragatik sarritan familian bertan euskalduntasunaren transmisioa ezagutu ez zuen gazteria berria, guraso horiek seme-alabek zigorrak jasotzearen beldur zirelako, baita eurek euren ideia horiek izateagatik pairatu behar izan zuten maila profesionaleko bazterketaren beldur ere. Bada, egoera gordin horretan, errepresioa bera ongarri bihurtu zela, Euskal Aberriaren kontzientzia hazi zen, borondatearen eta erreseistentziaren asmoa.

Urak ere beti aurkitzen du bere berezko irteera haitzen artean  eta, gure kasuan ere, abertzaletasuna eta askatasun egarria gure gazte hauen artean iragazi ziren, gartzela, tortura eta salbuespen egoeren artean.  Hizkuntza hasierako ikastolen sasiklandestinitatean transmititzen hasi zen; kultura, musika eta jendearentzako ekitaldi politikoak  azaldu ziren, gazteen emozioz beteta, mendien gailurretan zein kobazuloetan, esaterako, Mairuelegorretan, emozioz eta indarrez beteta zeuden egintza eta jaialdietan.

Horrela sortu zen belaunaldi berri eta erresistentea, eta belaunaldi horren alderik muturrekoenak  pistola hartu zuen eta lehergailuak jaurti zituen, eurentzat askatasuna lortzeko bide bakarra zelako. Baina alde batetik Franco eta bestetik beraiek izan ziren, gure Herrian estatuaren biolentziaren fokalizazioarekin, ETAren biolentzia berria eragin zutenak, egun ere oraindik pairatzen duguna eta orain, berriz ere, belaunaldi neofrankistak euskal kutsua duen edozer alde batetik errepresioz tratatzeko aldarrikatzen duena, eta, bestetik, bere legitimazio politikoa eta hauteskundeetarako argudioa   lortzeko erabiltzen dutena.

Kasua da Francok eta bere ingurukoek euskal abertzaletasuna finkatu dutela eta egungo egoerak, horien errepresioak sustatu duenak, ez duela atzera egiterik.  Euskadi abiatzeko prest dago eta laster ekingo dio erronkari.

Oraindik ere izen handia duen politikari espainiar ospetsu batek  esan zuen Aznarren Moncloako “think-tank”-a Trantsizioan eraginen bat izan zuten pertsonaia guztiak erretirora eramatean dagoela, ez bakarrik euren taldekoak, Fraga izan ezik gainerako guztiak eszenatoki politikotik  ezabatu dituztelako, baizik eta gainerako Alderdietakoak. Kontua da belaunaldi berriei ezkutatu egingo zaizkiela faxismoaren urte luzeetako oroimenak, beraiek hain era alai eta zabalean igaro zituzten urteak, alegia.

Erromatarren artean egon zegoen heriotza zigorra baino okerragoa zen beste bat, “damnatio memoriae” izenekoa eta Domiciano bezala tirano oso handiei aplikatzen zitzaiena.  Idazki, kronika eta agiritegi guztietatik zigortuaren memoria ezabatzen zuten, estatuak botatzen zituzten eta irudi guztiak ezabatu, eta, azkenean, pertsona horren aztarna guztiak desagertarazten zituzten eta ematen zuen inoiz izan gabekoak zirela. Hori da gure herriak Francorekin egin duena.  Baina tiranoaren ondorengoek tiraniaren aurkako erresistentziaren lekuko biziak diren guztiak baztertu nahi ditu, horien presentzia salaketa iraunkorra delako, orain inor baino demokratagoak diren horiek ezarri nahi duten ereduzko sasidemokrata horien aurkako salaketa.

Baina gauza bat da barkamen politikoa eta elkarrenganako begirunean finkatzen den elkarbizitza eta beste gauza bat da nor izan den zer eta zer egin duen ahaztea. Sozialismo errealaren tiraniak berezko hustutze prozesuagatik egin zuen eztanda, ez zen beharrezkoa izan inork hura garaitzea, baina, ordea, beste tirania nagusiari dagokionez, faxismoarenak,  Franco eta bere zaleenak, oraindik ere bizirik dirau Europan eta Espainian, eta berriz azalduko zaigu chauvinismoaren, xenofobiaren itxurarekin, eta botereari egiten zaizkion kontrolen hurrenez hurreneko desagerpenarekin, eta botere horren gako guztiak euren eskuetan pilatzearekin:  politikoak, ekonomikoak, mediatikoak eta kulturalak.

Gure betebeharra da etorri datorren gazteria horri, gerra garaian euren aitona-amonek eratu zuren gazteriaren berri ematea ez ezik, euren gurasoek Francoren garaietan pairatu zutenaren berri ematea.  Ereduak erabiliz eta dogmak baztertuz, ezkutuko frankismoaren irainei aurre egiteko fede bera eta arima bera  transmititzeko gauza izatean datza, frankismo horren asmoa, botere horrekin eta eskuratu dituen hedabide zanpatzaile horiekin, errepresioaren ongarria aprobetxatuz oso indartsu sortu zen hazia itotzea baita.

2- 25 urte klandestinitatea utzi genuenetik:

Hogeita bost urte bete dira Iruñeako Batzarra egin genuenetik, hau da, Alderdiak jendaurrean gure geure barruko egitura berriz eraiki zuen bileratik. Bertan burukideak hautatu ziren, eta erabaki zen egoitzak irekitzea eta, azken finean, gure ideiak hedarazteari ekitea.

Askatasun kontrolatuan bizi ginen eta, neurri baten behintzat, etenik gabe entzuten ziren ezpaten durundien beldur. Baina, Konstituzio berriari oniritzia eman gabe  errepublikaren garaian genuen autonomia baino hobea lortu genuen.

Zuhur jokatu arren, gure ideiarik barrukoenak plazaratu genituen, gure geure buruekin zintzo jokatuz.

Azken hiru urte hauetan frankismoa erori zenetik guretzat ezezaguna zen erasoa ari gara pairatzen. Espainiako eskuin nazionalistak boterea berreskuratu du, kasu honetan  armak erabili gabe, hots, euskal jeltzaletasunaren ideiak inoiz jasan eta errespetatu ez dituen eskuinak, eta Estatuak dituen hedabideen eta ekonomiaren indar itzela erabiliz, guri era guztietako botereak kenduko dizkigula zin egin duenak.

Zorionez gure finantzaketa sistema errespetatu arazi dugu, baina ez Estatutua, 25 urte igaro ondoren artean Legez agintzen den garapenaren zain dagoelako, eta gaur egun aukera handiak daude Madrileko gobernuak hori odolustutzeko eta, zergatik ez, Hezkuntza eta Politikan bezala gureak diren eskumenak kentzeko.

Baina erasorik gordin eta bortitzena Euskadiko oinarrizko erakundeengana zuzendu dutena izan da. Abian jarri duten eraso eta akatzeko prozesu horretan inolako lotsarik gabe hiru urtetan zehar Eusko Legebiltzarra blokeatu dute, euren helburu horiek lortzeko Batasunaren oztopatzeko ahalegina aprobetxatuz.  Halaber, Lehendakariren pertsona blokeatu dute, elkarrizketari uko eginez, bere deiak mesprezatuz eta, hori guztia gutxi balitz, Legebiltzarraren Osoko Bilkuran lehendakaria bera irainduz.

Kontua da 25 urte hauetan ez dugula inon ikusi, ez hemen eta ez Estatuko beste inon, demokraziaren aurkako antzeko beste jarrerarik, azken hiru urte hauetan PPk, PSOEren  eta Batasunaren laguntzarekin, euskal erakundeetan izan duen jarrera hori bezalako hain iraungarririk, hain harrorik. Erabaki genuen gure erantzuna ezin zela maila berekoa izan, horrela egin bagenuen  gaur, Euskadin, sistema demokratikoa  porrot eginda izango genuelako.

3- Euren aitzakia ETA izan da.

Azken sei hilabete hauetan terrorismo hitzak egintza beliko guztiak estaltzen eta bidezkotzen  ditu, pertsonaren oinarrizko eskubide guztiak eta munduko edozein tokitako interes ekonomiko guztiak, EE.BBetatik hasi eta Afganistan edo Guantánamoraino.  Inor ez da ausartzen, eta, jakina, Europako estatu bat ere ez da ausartzen, hitz bat bestea baino altuago esatera edota gauzak berriz ere euren onera ekarri behar direla esatera.

Hori da munduak bizi duen abagunea New Yorkeko Dorre Bikien aurkako atentatu izugarria gertatu zenetik, gure artean gertatzen ari dena Aznar gobernuaren itsukeriagatik eta azken urte hauetan hauteskundeetarako interes politikoak daudelako.

ETA, ados gaude eta argi dago, arazo larria da.  Lehenengo eta behin zuzenean edo hurbileko kideen artean Herioren erasoa, mutilazioa, bahitura eta estortsioa sufritu duten guztientzat. Eta, bereziki, arazo oso larria da Euskal Herriarentzat, erkidego mailan, gure baitan daudelako hainbeste sufritzen duten biktimak, mehatxuak jasotzen dituzten pertsonak, espetxeratuak, horien ausentzia eta urruntasuna sufritzen duten presoen familiak. Gure gizartean hedarazi den pairamena asko da, sakona da, iraunkorra da,  eta sustraiko gorrotoak eta gizarte mailako bereizketa krudelak eragiten ditu.

Aldi berean, arazo larria da euskal proiektuarentzat.  Trantsizioan bertan konkista egiteko eta ideiak ezartzeko asmoarekin Nafarroan sartu zirenean, iraultzaren handitasunak aldarrikatuz, inolako dudarik gabe gutxiengo haserretua eta erradikala sortarazi zuen, baina, aldi berean, planteamendu euskaltzale horretatik bazter utzi zuen gehiengoa, mentalitate eta eskema kultural kontserbadoreduna, eta horren ondorioz nafar gehienek euskaltzaletasunaren aurkako ideia horietan gotortu dira, ez bakarrik nazionalismoaren aurkakoetan, jarrera espainolisten alde egin zutenentzat manipulatzeko errazak diren ideiak.

ETA eta terrorea eragiteko bere muturreko egintzak, mendebaldeko mundu honetan, solipsismoaren eta autismoaren paradigma bihurtu dira, eta, nahi baldin bada, euskaldun temation paradigma.  Baina inolako ikuspegirik ez duen tematikeria, denboran irautera kondenatuta dagoena, jende oro aurka egon arren, nazioarte mailan inork kasurik egin ez arren eta inon lekurik izan ez arren, eta, horregatik, gaur egun berme bakarra eta indarra frogatzeko bide bakarra botoak dira, herriak ematen dio beren beregiko laguntza.  Eta hori mingarriagoa da kontuan hartzen badugu gure Herrian armak bertan behera uzten badira abertzaleok gehiengo osoa garela.

ETA neofrankismoaren aitzakiarik onena da, eskura duen propaganda egiteko makineria ondo erabiliz espainiar ertaina gaur egun konbentzituta dagoelako ez bakarrik ETA eta nazionalismoa gauza bera direna, baizik eta benetan larria abertzaletasun hori bestearen jatorria izatea dela, eta ETArekin bukatzeko bide bakarra abertzaletasun horrekin bukatzea dela.

Eta behin eta berriz entzuten dugu, Aznar jaunak agian makina bat landu ondoren edo agian berez duen ergelkeria horrekin, ezin dela lankidetzan jardun ETAren helburu berberak dituztenekin, eta, ondorioz “ezin dela inolako akordiorik lortu EAJ-PNVrekin" eta PSOE salatzen du horrek “EAJ-PNVrengana hurbiltzeko estrategia  argia duelako”, eta hori esaten duenean esan nahi du bien arteko “Terrorismoaren Aurkako Ituna” hausten dela.  Beraz, horrela frogatzen den gauza bakarra “Ituna” EAJ-PNVren aurkako hauteskundetako maniobra hutsa baino ez zela izan.  Eskubide osoa du bere alderdiak gurearekin jardungo duen ala ez erabakitzeko. Baina ez du inolako eskubiderik gizarteari iruzur egiteko eta esateko EAJ-PNVren helburuak  eta ETArenak berberak direla.  ETAk izan ditzakeen ideia abertzaleak EAJ-PNVrengandik hartu zituen, eta ez kontrara.  Eta, baldin eta benetan demokrazian bizi bagara, inork ezin du alderdi bat bere ideiengatik kondenatu, eta demokrazian bizi garen hori baieztatzea gero eta gauza zailagoa ari da bihurtzen  ikusten eta entzuten ari garen hau guztia aintzat hartuta.  Ezin da inor zigortu edo legez kanpo utzi indarkeria ez kondenatzeagatik; jarrera hori mesprezatzeko modukoa izan daiteke maila etikoan edo estetikoan, baina ez juridikoan edo politikoan eta, are gutxiago, ezin da horregatik zehapenik ezarri.

Ezin dugu onartu ideia politikoak legez kanpo jartzea, ez eta adierazbide baketzu eta demokratikorik gabe  hainbat euskaldunen ideia eta sentimenduak uztea. Gatazka politikoa eten gabe luzatu nahi dutenek, giza samina modu gaiztoan nahastuz edota indarkeria erabili edo bere itzalean ezkutatuz lorpen politikoak nahi dituztenak bakarrik onar dezakete proposamen hau.

Eta horrela gezurrik handiena agerian geratzen da. Ez dute bakerik nahi, garaipena baizik.  Ez dute ETAren ardurarik, euskal jeltzaletasunaren helburu politikoen ardura baizik, eta Europako proiektuan aurrera egin ahala, gero eta hurbilago ikusten dituzte helburuok.

Guk oso argi daukagu honako hauek ez direla bakera iristeko bideak. Hamarkada luzeetan  euskal gizartearen lurrean erne den mugimendua, endemiko ere bihurtu dena eta sustraiak gure geografia osoan hedarazi dituena, ezin dela ebatzi tratamendu polizial hutsarekin.  Beste toki askotan gertatu den bezala, nor bere kabuz ibiltzea ekidingo duen poliziaren inplikazio osoa ez ezik, berez zaila eta luzea izango den irtenbideak, derrigorrez, distentsioa, elkarrizketa eta negoziazioa behar ditu.

Aurrerantz ihes egiteak, Mayor-Garzón bikoteak sei urtez egurra eta egurraren politika intentsiboa aplikatu ondoren irtenbidea ez lortzearen errua inori egozteak ez du ezer aldatu. Eta ez dute ezer aldatzea lortuko ez egunera arte gertatu diren eta ez gerta daitezkeen ilegalizazioek ere, eta, areago esango genuke, arazoa larritu baino ez dutela egingo.  Eta askoz ere gutxiago lortuko da hedabideak neurri gabe erabiliz gizarteratzen diren obsesioek, hots, egunero gauzatzen duten tratamendu estuarekin toki guztietan azaltzen den ETAren irudia ematen dutenak, dena lor dezakeen ETArena eta hura menperatzeko mundu osoko herri guztiei egin zaie dei, AlQaeda bera balitz legez, eta beti ere erantzukizuna inorena dela esanez, EAJ-PNVrena, Frantziarena  edo Europaren ardurarik ezarena, hau da, behinola esaten zen moduan Espainiaren kalte eta gaitz guztien errudunak “demokrazia ustelak” zirela.

Edo nahiko da gogoraraztea Aznar jaunak Bartzelonan egiteko ziren bilera eta mobilizazioen aurreikuspenei dagokienez bota zuen azken ergelkeria, bertara joateko ustea zuten milaka pertsonei ohartaraziz “Batasunakoekin egingo zutela bidaia hori”, umeak  “mamuarekin”  ikaratzen diren bezalaxe, eta horregatik, kontuan hartuta toki guztietako gazteak bertaratuko zirela, muga igarotzeko askatasuna eten zuten. Eta globalizazioa Aznarrek nahi duen era horretan ez gertatzea nahi duten hamaikatxo era eta iturriko mugimendu horiei guztiei ohartarazi zien, argi eta garbi “Batasunarekin joango zirela”.

Adibide hau argia eta nahikoa da frogatzeko zein neurritan Aznar jaunak bere probetxu politikorako erabili duen ETA eta Batasunaren kontua.  Eta, bide batez, EAJ-PNVrena, “totum revolutum-a” eratuz, harik eta egun ikuskizun dugun honetara iritsi arte, tragikoa eta komikoaren artean dagoena, hau da, Espainiako politikako bi alderdi nagusiek bizi duten gatazka, ea bata edo bestea den EAJ-PNVrengana hurbiltzean dena edota komeni den ala ez hain ospetsua bezain antzua den "biko itunean” sartzea.

4.- Artean, Europak aurrera egiten du:

Duela 25 urte, 1977an Iruñean egin zen Batzarrean, eraikitzen ziharduen Europaz mintzatu zen EAJ-PNV. Klandestinitatetik irten ondorik bere egitarau publikoan Europari buruz hitz egin zuen alderdi bakarra izan zen; are, ondoko gai hauek ere jorratu zituen: mugen desagerpena, moneta bakarra, baterako defentsa, baterako kanpo ordezkaritza etab. Izan ere, ondokoa adierazi zuen: “Herrien Europaren marko honetan gauzatuko da euskaldunon batasun politikoa eta askatasuna, Europako gainerako herriekiko berdintasuna eta elkartasuna, euskaldun guztien borondatez beren beregi sortuko den egitura politikoa alegia”.

Eta egitarauaren amaieran, ondoko hitz hauek adierazten ziren: “EAJ-PNVk areagotu egingo ditu Europako nazionalitate eta erakundeekiko harremanak, haiekin batera ekintzak koordinatzeko eta erakundeotan presentzia eraginkorra edukitzeko, halako moldez non etorkizunerako Europa eraikitzen esku hartuko baitu, Europa horretan euskaldunok gure nortasuna osorik garatu ahal izan dezagun”.

Mugak eroriak dira, EUROa Europar Batasun osoan dago indarrean, moneta “nazional” guztiak alde batera utziz; horrezaz gainera, Europako aginteek erruz esku hartzen dute gure eguneroko bizitzan. Sortu berria da “KONBENTZIO” bat, eraketaren arloko oihartzun historikoak dituena, Europaren eraikuntza juridiko-politikoari euste aldera. Eta Estatu batzuek Europa Federala eraikitzeko eskatzen duten artean, beste batzuek, Espainia barne, erabat ezesten dute, estatu nazionalei dagokien eskema behin betiko bihurtu nahi baitute, beren subiranotasunaren egikaritzari eutsiz; izan ere, estatu horiek ezpatakadaka edo ezkontzakadaka mamitu ziren, beti ere bertako biztanleen gogoa bazter utzita.

Eta euskal abertzaleok, Europa politiko eta ekonomikoaren barruan gaudelarik, ez gabiltza separatismo agorren bila; guk nahi duguna ondokoa da: Europan eta bertako erakundeetan sartzeko eredu propioa izatea, inoren menpe izan barik, alferreko egituren mendean izan gabe, gu baino txikiagoak diren eta guk baino ekonomia ahulagoak dituzten herri askoren moduan.

“Europan presentzia izatea” aipatzen da. Eta egunokaz, Itunak Euskadi bezalako lurraldeak aintzatets ditzala adierazi du Lamassourek, zeren Batasunak ondo baino hobeto baitaki erkidegoaren egitarauen ehuneko 70a edo 80a erregioek kudeatzen dutela, eta hamabost estatuetako zazpik legegintzazko eskumenak dauzkaten erregioak dituztela; hortaz, erregio horientzat “Europar Batasunarekin elkartutako erregioa”ri dagokion estatutua eskatu du.

Honakoa da kontuon norabidea une historiko honetan. Eta euskal abertzaleok, printzipio etiko eta demokratikoak oinarri, prozesu honetan esku hartzeko pistolak lurpean ehortzi ondoren eta gure arteko ezberdintasun asko utziz, Euzkadiren alde abertzaleon elkarlan eta batasunerako eskaintza eta konpromisuari aurre egiteko gai izango gara, gu geu izan gaitezen gure etorkizunaz erabakiko dugunak demokrazian. Egun honetan berregin egiten dugu eskaintza, eta abertzale gisa luzatu ere egiten diogu, gurekin batera ibiltzera,  mende askotarako egituratuko duen gure eremu politikoaren bila, absolutismoak egunera arte iraun duten Estatu-Nazioak eratu zituen legetxe.

5.- Aberri Eguna:

Gaur, 25 urte geroago, euskaldunon hiru laurden baino gehiago politikoki antolatuta gaude, Legebiltzar eta Jaurlaritza bezalako erakundeen bitartez, nahiz eta, oraindik, eskubide osoz dagokigun subiranotasun eta lurralde batasunetik urrun gauden.

Indarrez kendu ziguten hizkuntz eta kultur ondarearen parte handi bat berreskuratu dugu urteotan. Ongizate ekonomiko eta sozialari dagokionez, asko aurreratu dugula esan genezake, zalantzarik gabe. Puntako lekua iristen ari gara teknologia berrien arloan. Hagitz nabarmena izan da gure hizkuntzaren aurrerakada, irakaskuntzari eta buru-belarri jardun izan duten hainbat pertsonari esker. Hori guztia ere Euskadi eraikitzea da, “ideia garbiak” eta dogmatismoa behin eta berriro plazaratzea baino areago. Hori guztia Aberria eraikitzea da.

Badakigu norekin eta zerekin gauden: gure herriarekin, haren eskubidearekin, haren nortasunarekin eta eraiki nahi duen izatearekin.

Badakigu norekin eta zerekin ez gauden: xede politikoak lortzeko indarkeria erabiltzearekin, gure Aberria odolaren gainean eraikitzearekin, edozein aginte harrokiro ezarri eta jasatearekin, faxismoarekin, besteekiko begirunerik ez izatearekin eta xenofobia eta mespretxuarekin.

Horregatik, ez gaude ez ETArekin ez Aznarrekin, nahiz eta bidean bakarrik ibiltzea gogorra izan, zeren batzuetan ez baitago beste aukerarik eta zuhurtziari eta nortasun sendoari eutsi behar zaie norbera kikilarazten ez uzteko. Izan ere, egoera hausnartu egin behar da, alferreko kontuak alde batera utziz eta komunikabideen abarrots agorrari entzungor eginez. Bidean urrats sendoak eman behar dira, alde bietara begiratu eta tinko jardunez.

Egun ere, 70 urte igaro direlarik, “Aberri Eguna” ospatzen dugu, gure aberri bakarraren eguna, berau baita gure sorterria eta bertakoak baikara. Eta Aberri horren seme-alabak dira aberritzat hartzen duten pertsona guztiak, nahiz eta jatorria beste lurralde batzuetan izan.

Oso latzak izan dira bizi izan ditugun urteak. Baina gure bidea ez da inoiz ere erraza izan, eta halako eskarmentua izan zuten aurreko belaunaldiek ere. Eta guztien aurrean eta guztien aurka, eutsi egin diogu gureari, Euskadi eraikitzeko urratsak emateko gai garela sendokiro erakutsiz.

GORA EUSKADI ASKATUTA

Euskadin, 2002ko martxoaren 31n

